
Azərbaycan – ISESCO: 

Əməkdaşlığın yeni mərhələsi
�� Azərbaycan müstəqillik qazandıqdan sonra dünyanın 

nüfuzlu beynəlxalq təşkilatları ilə münasibətlər qurmağa başladı. 
Ulu öndər Heydər Əliyevin həyata keçirdiyi xarici siyasət 
kursunda bu əlaqələrə mühüm önəm verilirdi. Ümummilli lider 
Azərbaycanın beynəlxalq təşkilatlarla əlaqələrinin gələcək 
konturlarını müəyyənləşdirmiş və bu gün həmin təşkilatlarla 
əlaqələr müsbət yöndə davam etməkdədir. İSESCO ilə 
münasibətlər isə son illər daha da intensivləşmişdir.

Qeyd edək ki, İslam dünyasında 
elm, təhsil və mədəniyyətin inkişafın-
da bu təşkilatın xidmətləri böyükdür. 
Azərbaycan da İslam dünyasının 
inkişafda olan ölkələrindən biri kimi 
bu təşkilatla sıx əməkdaşlıq edir.

Bu gün İSESCO İslam dünyasını 
birləşdirmək istiqamətində çox uğurlu 
addımlar atır. Azərbaycan Prezidenti 
İlham Əliyev İSESCO-nun müasir 
dövr üçün mühüm əhəmiyyət kəsb 
etdiyini dəfələrlə vurğulamışdır: 
“İSESCO-nun əsas vəzifəsi İslam 
aləmində elmin, təhsilin inkişafıdır, 
İslam aləminin zəngin mədəni irsinin 
qorunmasıdır. İSESCO bu sahədə çox 
böyük uğurlara nail olubdur. Eyni 
zamanda, bu gün dünya miqyasında 
beynəlxalq təşkilatlar arasında da 
İSESCO-nun öz yeri var. Son illər 
ərzində baş direktor cənab Əbdüləziz 
Osman əl-Tüveycrinin rəhbərliyi 
ilə İSESCO dünya miqyasında çox 
önəmli və böyük nüfuza malik olan 
təşkilata çevrilibdir.”

İSESCO-nun baş direk-
toru Əbdüləziz Osman əl-
Tüveycri ölkəmizlə əməkdaşlığın 
səviyyəsindən razılığını və bu 
əməkdaşlığın genişləndirilməsinə 
marağını dəfələrlə bəyan etmişdir. 
Bunun səbəbi isə Azərbaycanın islami 
dəyərlərə hörmətlə yanaşması olmuş-
dur. Qarşılıqlı etimadın nəticəsidir ki, 
bu təşkilat mühüm əhəmiyyətli bir 
sıra tədbirləri məhz Bakıda keçirmiş-
dir. Bu baxımdan “Gənclər sivili-
zasiyaların alyansı naminə” möv-
zusunda beynəlxalq konfrans (1-2 
noyabr 2007-ci il), Heydər Əliyev 
Fondunun təşəbbüsü, UNESCO və 
İSESCO-nun dəstəyi ilə keçirilmiş 

“Mədəniyyətlərarası dialoqda qadın-
ların rolu” mövzusunda forum (10-11 
iyun 2008-ci il), İslam ölkələri elm və 
təhsil nazirlərinin VI konfransı (6-7 
oktyabr 2008-ci il), “Bakı - İslam 
mədəniyyətinin paytaxtı - 2009” 
mədəniyyət ilinin açılış mərasimi 
(18 fevral 2009-cu il), İslam Ölkələri 
Mədəniyyət Nazirlərinin VI konfransı 
(13-15 oktyabr 2009-cu il), Dünya 
dini liderlərinin Bakı Sammiti (26-27 
aprel 2010-cu il) və Ümumdünya 
Mədəniyyətlərarası Dialoq forumları 
xüsusilə qeyd edilməlidir.

İSESCO Azərbaycanın uğurla-
rının beynəlxalq miqyasda təbliğinə 
xüsusi önəm verir. Təşkilatın aylıq 
jurnalında Azərbaycanla əlaqələrə 
həmişə geniş yer ayrılır. Qara-
bağ problemi ilə bağlı jurnalda 
mütəmadi olaraq yazılar dərc olunur. 
Azərbaycan mədəniyyətinin İslam 
dünyasına inteqrasiyasında təşkilatın 
xidmətləri böyükdür.

2004-cü ilin noyabrında 
İSESCO-nun regional ofisi tərəfindən 
Bakıda “Qloballaşma və onun 
müsəlman ölkələrində iqtisadi və 
mədəni sahələrə təsiri” mövzusunda 
beynəlxalq simpozium keçirilməsi 
əhəmiyyətli hadisə idi. Bu tədbir 
Azərbaycan Respublikası Təhsil 
Nazirliyi və İSESCO tərəfindən 
təşkil olunmuşdu. Simpoziumda 
bir sıra qlobal məsələlərə aydınlıq 
gətirilmiş, müsəlman dünyasında 
təhsil problemləri barədə təqdimatlar 
olmuşdur. İSESCO və Azərbaycan 
Respublikası Təhsil Nazirliyinin 
təşkilatçılığı ilə Bakıda “Qızların 
təhsilinin təşviq edilməsi: hazır-
kı vəziyyət, çağırışlar və gələcək 

perspektivlər” mövzusunda 2011-ci 
ildə keçirilən beynəlxalq tədbirdə 
təhsillə bağlı bir sıra məsələlərin 
müzakirəsi aparıldı və həlli yolları 
müəyyənləşdirildi. Sonrakı illər belə 
tədbirlər əlaqələrin inkişafına mühüm 
təsir göstərmişdir.

Məsələn, 2012-ci il fevralın 24-də 
Xocalı soyqırımının 20 illiyi ilə bağlı 
tədbirin hazırlanması və keçirilməsi 
ilə bağlı Ə.O.əl-Tüveycrinin 
göstərdiyi səylər və onun mərasimdə 
Ermənistan-Azərbaycan, Dağlıq 
Qarabağ münaqişəsi, Xocalı soyqırı-
mı barədə ədalətli və cəsarətli çıxışı 
xüsusilə qeyd edilməlidir. Bakıda ke-
çirilmiş “XXIII Krans Montana illik 
forumu”nda iştirak etmək məqsədilə 
ölkəmizə səfəri çərçivəsində Ə.O.əl-
Tüveycri Azərbaycanın Birinci 
vitse-prezidenti, Heydər Əliyev Fon-
dunun prezidenti Mehriban Əliyeva 
tərəfindən qəbul edilmişdir. O, həmin 
görüşdə İSESCO-nun 30 illik yubiley 
xatirə qızıl medalını Mehriban xanım 
Əliyevaya təqdim etmişdir.

İSESCO Bakı Beynəlxalq Huma-
nitar forumlarının iştirakçısı olmuş-
dur. Azərbaycandakı nümunəvi dini 
tolerantlığa heyranlığını gizlətməyən 
İSESCO-nun baş direktoru deyib: 
“İSESCO bütün dünyaya çatdır-
malıdır ki, siz necə də qədim və 

zəngin mədəniyyətə sahibsiniz. 
Ölkənizlə əməkdaşlıq sahəsində 
imzalanan sənədlərin həyata 
keçirilməsi üçün biz öz tərəfimizdən 
hər tələbi yerinə yetirəcəyik və bu 
əməkdaşlıq digər üzv dövlətlər üçün 
nümunə olacaqdır”. Həqiqətən də, 
bu gün Azərbaycanın İSESCO ilə 
münasibətləri İslam dünyasına əsl 
mənada nümunədir.

Bu təşkilat Azərbaycanla bağlı 
maraqlı layihələr də reallaşdırır. 
İSESCO rəhbərliyinin təşkilatçılığı 
ilə görkəmli şərqşünas alim 
A.İmanquliyevanın “Müasir ərəb 
ədəbiyyatının korifeyləri” əsəri və 
“Ərəb hərfləri ilə Azərbaycan yazısı” 
kitabı ərəb dilində çap edilmişdir. 

Respublikamızda fəaliyyət 
göstərən Kainat Gənclik Mərkəzi 
2011 və 2012-ci illərdə İSESCO-nun 
baş direktoruna müraciət edərək, 
İslam dünyası gənclərinin (20 
yaşadək) klassik musiqi ifaçılığı 
ilə bağlı beynəlxalq müsabiqəsinin 
keçirilməsi layihəsinə maliyyə 
yardımı göstərilməsini xahiş etmiş-
dir. İSESCO rəhbərliyi adıçəkilən 
mərkəzin müraciətinə cavab olaraq, 
həmin məqsədilə 10 min ABŞ dolları 
ayırmışdır. 

Ümumdünya Mədəniyyətlərarası 
Dialoq forumlarının təşkilində də 

bu təşkilat xüsusi fəallıq göstərir. 
2011-ci ildə elm, təhsil və mədəniyyət 
sahəsində əlaqələrin yaradılması və 
xalqlar arasında dialoqun qurulmasın-
da səmərəli fəaliyyətinə görə Ə.O.əl-
Tüveycri Heydər Əliyev Fondunun 
“Qızıl çinar” beynəlxalq mükafatına 
layiq görülmüşdür. 

2011-ci il oktyabrın 17-də 
İSESCO-nun Rabat şəhərindəki Da-
imi Qərargahında İslam Əməkdaşlıq 
Təşkilatına üzv dövlətlərdə Siviliza-
siyaların Alyansı üzrə Əlaqələndirmə 
Mərkəzinin 2-ci toplantısı 
çərçivəsində Azərbaycan Respub-
likasının dövlət müstəqilliyinin 
bərpasının 20 illiyi münasibətilə 
tədbir keçirilmişdir. 

Qeyd edilməlidir ki,  
Azərbaycan Respublikasının 
Prezidenti İlham Əliyev İSESCO-
nun baş direktoru Ə.O.əl-Tüveycrini 
ölkəmizə səfərləri çərçivəsində həmişə 
qəbul etmiş, Azərbaycan ilə İSES-
CO arasında əməkdaşlığın yüksək 
səviyyədə olduğunu vurğulamışdır. 
Ə.O.əl-Tüveycrinin ölkəmizə səfərləri 
zamanı Azərbaycan Respublikasının 
Birinci vitse-prezidenti Mehriban 
Əliyeva tərəfindən də qəbul edilmişdir.

İSESCO-nun baş direktoru III 
Qlobal Açıq Cəmiyyətlər Forumunda 
iştirak etmək məqsədilə 2015-ci il 
aprelin 27-dən 30-dək Bakıya səfər 
etmişdir. Səfər çərçivəsində İSESCO-
nun baş direktoru bir sıra görüşlər 
keçirmiş, o cümlədən Azərbaycan 
Respublikası xarici işlər naziri 
tərəfindən qəbul edilmişdir.

2015-ci il noyabrın 23-dən 25-
dək İslam Təhsil, Elm və Mədəniyyət 
Təşkilatının İcraiyyə Şurasının 36-cı 
sessiyası Bakıda keçirilmişdir. 2015-
ci ilin Azərbaycan Respublikası Prezi-
dentinin 25 noyabr 2015-ci il tarixli 
sərəncamı ilə Azərbaycan Respubli-
kası və ISESCO arasında hərtərəfli 
uğurlu əməkdaşlığın qurulmasında 
səmərəli fəaliyyətinə və Azərbaycan 
xalqının mədəni irsinin beynəlxalq 
miqyasda tanıdılmasında müstəsna 
xidmətlərinə görə İSESCO Baş 
direktoru Ə.O. əl-Tüveycri “Dostluq” 
ordeni ilə təltif edilmişdir.

2015-ci il noyabrın 26-dan 27-
dək İslam Təhsil, Elm və Mədəniyyət 
Təşkilatının 12-ci Baş Konfransı 
Bakıda keçirilmişdir. Tədbirin açılış 
mərasimində Azərbaycan Respub-
likasının Prezidenti cənab İlham 
Əliyev və xanımı, İSESCO-nun 
xoşməramlı səfiri Mehriban Əliyeva 
da iştirak etmişlər.

2017-ci il dekabrın 
22-də isə Bakı Biznes 
Mərkəzində İSESCO üzrə 
Azərbaycan Respublika-
sı Milli Komissiyasının 
növbəti iclası keçirilmişdir. 
Mədəniyyət naziri və İSES-
CO üzrə Milli Komissiya-
nın sədri Əbülfəs Qaraye-
vin rəhbərliyi, İSESCO-nun 
baş direktoru Əbdüləziz 
Osman Əl-Tüveycri, İSES-
CO üzrə Milli Komissiya-
nın və Naxçıvan şəhərinin 
2018-ci il üçün İslam 
Mədəniyyətinin Paytaxtı 
elan olunması ilə əlaqədar yaradıl-
mış Təşkilat Komitəsi üzvlərinin 
iştirakı ilə keçirilən iclasda İSESCO-
Azərbaycan münasibətləri, İSESCO 
üzrə Azərbaycan Milli Komissiya-
sının fəaliyyəti, 2017-ci il “İslam 
Həmrəyliyi ili” çərçivəsində keçiril-
miş tədbirlər və görülmüş işlər, eyni 
zamanda, Naxçıvan şəhərinin 2018-ci 
il üçün İslam mədəniyyətinin paytaxtı 
elan olunması ilə əlaqədar Tədbirlər 
Planına əsasən bu istiqamətdə görülən 
işlər müzakirəedilmişdir.

Açılış nitqi ilə çıxış edən 
mədəniyyət naziri və İSESCO üzrə 
Azərbaycan Respublikası Milli 
Komissiyasının sədri Əbülfəs Qa-
rayev son iki ildə ölkəmizin uğur-
ları, İslam dünyası ilə əməkdaşlıq, 
ölkə başçısı tərəfindən elan edilmiş 
“İslam Həmrəyliyi ili” çərçivəsində 
təşkil olunan tədbirlər, xüsusilə 
İslam Həmrəyliyi Oyunları, 2017-ci 
ildə Bakı şəhərində keçirilmiş 4-cü 
Ümumdünya Mədəniyyətlərarası Dia-
loq Forumu, onun çərçivəsində həyata 
keçirilmiş layihə və tədbirlər, növbəti 
il “Bakı Prosesi”nin 10 illik yubileyi-
nin qeyd ediləcəyini, İSESCO-nun bir 
tərəfdaş kimi bu hadisənin beynəlxalq 
miqyasda təbliğində fəallığının va-
cibliyini diqqətə çatdırmışvə 2018-ci 
ildə Naxçıvanın İslam mədəniyyətinin 
paytaxtı kimi qeyd edilməsi barədə 
məlumat vermişdir. İSESCO-nun 
baş direktoru Əbdüləziz Osman 
əl-Tüveycri İSESKO-Azərbaycan 
əməkdaşlığı, Azərbaycan Respublika-
sının Prezidenti cənab İlham Əliyevin 
və Birinci vitse-prezident Mehriban 
xanım Əliyevanın bu əlaqələrin 
inkişafında müstəsna rolu və dəstəyini 
xüsusilə qeyd etmişdir. Naxçı-
van Muxtar Respublikasının Bakı 

şəhərindəki Daimi Nümayəndəliyinin 
rəhbəri Bəxtiyar Əsgərov Naxçı-
van şəhərinin 2018-ci il üçün İslam 
Mədəniyyətinin paytaxtı elan edilməsi 
ilə əlaqədar təsdiqlənmiş Tədbirlər 
Planı və bu istiqamətdə görülmüş 
işlər haqqında məlumat vermişdir.

Azərbaycan Milli Elmlər Aka-
demiyasının həqiqi üzvü, İSESCO 
üzrə Milli Komissiyanın üzvü 
Vasim Məmmədəliyev çıxışında 
Naxçıvan şəhərinin 2018-ci il üçün 
İslam mədəniyyətinin paytaxtı elan 
olunmasının əhəmiyyətini vur-
ğulamışdır. Qeyd etmişdir ki, hər 
hansı şəhərin İslam mədəniyyətinin 
paytaxtı elan olunması üçün həmin 
paytaxt ölkə və region səviyyəsində 
mühüm tarixi keçmişə, islam və 
bəşər mədəniyyətində elm, incəsənət, 
ədəbiyyat sahəsində töhfələrə, elmi 
tədqiqat, arxeoloji təhsil mərkəzlərinə 
malik olmalıdır. Naxçıvan şəhəri öz 
qədimliyi və müasirliyi ilə bütün bu 
qayda və prinsiplərə cavab verir.

Azərbaycanın İSESCO 
ilə münasibətləri ildən-ilə 
genişlənməkdədir. İSESCO-nun baş 
direktoru Əbdüləziz əl-Tüveycri bu 
əlaqələr barədə deyib: “ Azərbaycan 
İSESCO-ya daxil olduğu vaxtdan bu 
yana böyük inkişaf yolu keçib. Biz 
əlaqələrimizin hazırkı səviyyəsindən 
məmnunuq. Dünyada belə bir tendensi-
ya mövcuddur ki, müsəlman dövlətləri 
ilə bağlı mənfi rəy yaradılır. Bütün 
bunlara sədd çəkməliyik. Azərbaycan 
müasir müsəlman aləminin mirvarisi-
dir. Bu ölkənin getdiyi yol sabitlik və 
inkişaf yoludur. Biz Azərbaycandan çox 
şeylər götürə bilərik”.

M.MÜKƏRRƏMOĞLU,  
“Xalq qəzeti”

Aqroparkların yaradılması 
sürətlə həyata keçirilir

�� Son illərdə Azərbaycanda 
sahibkarlığın inkişafı istiqamətində 
həyata keçirilən tədbirlər və icra 
olunan dövlət proqramları nəticəsində 
sahibkarlar yeni zavod, fabrik və 
digər istehsal müəssisələri yaradırlar. 
Bununla da, ölkəmizin iqtisadi 
potensialı güclənir, özəl sektor inkişaf 
edir və ən əsası isə işsizlik problemi 
aradan qaldırılır. 

Prezident İlham Əliyevin yürütdüyü 
uğurlu aqrar siyasət, regionların sosial-
iqtisadi inkişafı üzrə dövlət proqramları-
na uyğun olaraq yaradılan infrastruktur, 
suvarma və irriqasiya sistemləri, maliyyə 
dəstəyi və subsidiyalar, aqrar sektora vergi 
güzəştləri kəndliyə son illərdə bol məhsul 
yetişdirməsi üçün geniş imkanlar yaradıb. 
Dövlət başçısının 2014-cü ildə imzaladığı 
müvafiq fərmanla aqroparkların yaradılması 
da məhz bu problemlərin aradan qaldırılma-
sına yönəlib. 

Aqroparklar fermer təsərrüfatlarının 
idarə olunmasının mütərəqqi aqrar-
sənaye üsuluna keçidinin inteqrasiyasını, 
məhsuldarlığın artırılması və saxlama 
şəraitinə görə itkilərin azaldılmasını, ixrac 
coğrafiyasının genişləndirilməsini və “Made 
in Azerbaijan” brendi ilə xarici bazarla-
ra sabit və etibarlı çıxışını təmin etməyə 
müsbət təsir göstərir. Bundan başqa, ərzaq 
təhlükəsizliyinin təmin edilməsi baxımından 
da böyük əhəmiyyətə malik aqroparkların 
yaradılması rayonların iqtisadi imkanlarını 
artırmaqla yanaşı, yeni iş yerlərinin yaran-
masına da səbəb olur. 

Prezident İlham Əliyev “Azərbaycan 
Respublikası regionlarının 2014-2018-
ci illərdə sosial-iqtisadi inkişafı Dövlət 
Proqramı”nın icrasının dördüncü ilinin 
yekunlarına həsr olunan konfransdakı 
nitqində ərzaq təhlükəsizliyində aqropark-
ların mühüm önəm daşıdığını xatırladaraq 
deyib: “Mən hesab edirəm ki, bu aqropark-
lar nəticəsində biz ərzaq təhlükəsizliyi ilə 

bağlı olan əsas məsələləri həll edəcəyik. Bu 
aqroparklarda ət, quş əti, süd, yem, buğ-
da, arpa, soya istehsalı da nəzərdə tutulur. 
Bu aqroparklara 183 min hektar torpaq 
ayrılıb. Burada biz çox yüksək məhsuldarlıq 
gözləyirik. Misal üçün, taxılçılıqda hek-
tardan məhsuldarlıq 50 sentnerdən aşağı 
olmamalıdır. Belə də olacaq. Çünki indi 
bizim iri fermer təsərrüfatlarımızda, - hansı 
ki, dövlət dəstəyi ilə yaradılıb, - hektardan 
məhsuldarlıq 45-50 sentner və bəzən ondan 
da yüksəkdir. Ona görə biz buna nail olsaq, 
onda xaricdən asılılıq tamamilə aradan 
götürüləcək”.

İndiyə qədər aqroparkların yaradılması 
üçün dövlət dəstəyi hesabına infrastruktur, 
o cümlədən su, elektrik, qaz,  yol çəkilişi, 
meliorativ tədbirlər və digər infrastruktur 
işlərinə 218 milyon manatdan çox inves-
tisiya qoyulub. Ümumi dəyəri 457 milyon 
manatdan çox olan 17 aqroparkın yara-
dılmasına dövlət tərəfindən 111,2 milyon 
manat güzəştli kredit ayrılıb və 15 aqropark 
üzrə dəyəri 563,5 milyon manat olan 25 
layihəyə investisiya təşviqi sənədi verilib. 
Artıq dörd aqroparkda birinci mərhələ üzrə 
işlər başa çatdırılıb. 

Yeni aqroparklardan biri də İsmayıllı 
rayonunun Kürdmaşı kəndində “Buta Qrup” 
MMC tərəfindən yaradılan aqroparkdır.

Prezident İlham Əliyevin bu yaxınlarda 
açılışında iştirak etdiyi həmin müəssisənin 
ümumi dəyəri 22 milyon manatdır. Bu aqro-
parkın yaradılmasına birinci mərhələdə 7,7 
milyon manat investisiya qoyulub. Bunun 
1,9 milyon manatı İqtisadiyyat Nazirliyinin 
Sahibkarlığa Kömək Milli Fondu tərəfindən 
ayrılıb. 

Ərazisi 602 hektar olan aqroparkın 
tərkibinə əkinçilik təsərrüfatı, soyuducu 
anbar kompleksi, istehsal olunmuş kənd 
təsərrüfatı məhsullarının çeşidlənməsi və 
paketlənməsi sahələri daxildir. Aqropark-
da cari ildə 120 hektar buğda, 120 hektar 
kartof və 96 hektar qarğıdalı əkilib. Əkin 
sahələrinin davamlı və keyfiyyətli su 
təminatının həyata keçirilməsi üçün 2 su an-

barı inşa edilib, su və elektrik xətləri çəkilib, 
ilkin olaraq 90 hektar sahədə müasir pivot 
suvarma sistemi qurulub, müxtəlif kənd 
təsərrüfatı təyinatlı texnika və aqreqatlar 
alınıb.

İntensiv texnologiyaların  geniş tətbiq 
edildiyi aqroparklardan biri də Füzuli rayo-
nunun Haramı ərazisində yaradılıb. 

“Füzuli Aqropark”ın fəaliyyətində 
əsas məqsəd ölkəmizdə idxaldan asılılığın 
azaldılması, ərzaq təhlükəsizliyinin təmin 
olunması üçün strateji əhəmiyyətli kənd 
təsərrüfatı məhsullarının yetişdirilməsidir.

Xatırladaq ki, 2700 hektar ərazini əhatə 
edən aqroparkda lazımi infrastruktur yaradı-
lıb. Yeraltı su boruları, 11 ədəd müasir pivot 
suvarma sistemi, nasosxana və hidratlar 
qurulub. Aqroparkın su təminatı Yuxarı Mil 
kanalı vasitəsilə həyata keçirilir.

Yeri gəlmişkən, bu gün bütün dün-
yada pivot suvarma sistemlərinə xüsusi 
diqqət yetirilir. Çünki  bu sistemlə suvarma 
nəticəsində suya qənaət edilir, su itkisinə yol 
verilmir. Torpaqların şoranlaşmasının qarşısı 
alınır. Bitkilər vegetasiya dövründə optimal 
nəmliklə təmin edilir. Nəticədə məhsuldarlıq 
bir neçə dəfə artır.  

Vaqif BAYRAMOV,  
“Xalq qəzeti”

Bu il pambıq sahələrindən 260 min ton 
məhsul istehsal ediləcəyi gözlənilir

�� Azərbaycan Prezidenti İlham Əliyevin qeyri-
neft sektoruna göstərdiyi yüksək diqqətin nəticəsi 
olaraq pambıqçılıq yeni inkişaf mərhələsinə qədəm 
qoyub. Bununla da kənd təsərrüfatında sosial-iqtisadi 
göstəricilər tədricən yüksəlib və respublikada bu 
sahənin inkişafı prosesində əhəmiyyətli uğurlar əldə 
edilib. Elə bunun nəticəsidir ki,  bu il məhsuldarlığın 
20 sentnerə, gələn il isə 30 sentnerə çatdırılması qarşıya 
mühüm vəzifə kimi qoyulub.   

Dövlətimizin başçısının 
pambıqçılığın inkişaf etdirilməsi 
ilə bağlı qəbul etdiyi qərarlar, 
verdiyi tapşırıq və tövsiyələr 
sayəsində ölkəmizdə bu 
sahənin sürətli inkişafı üçün 
qısa müddətdə əlverişli şərait 
yaradılıb.

Dövlət Statistika 
Komitəsinin məlumatına əsasən, 
cari ildə respublika üzrə 22 ra-
yonda 132,5 min hektar sahədə 
pambıq əkini həyata keçirilib. 
Becərmə işləri aqrotexniki 
qaydada aparılıb və mövsümün 
sonuna 260 min ton pambıq 
istehsalı nəzərdə tutulub. Yeri 
gəlmişkən, ötən il tarlalardan 
207,5 min ton məhsul yığılıb.   
Ümumiyyətlə, Azərbaycan 
Respublikasında pambıqçılığın 
inkişafına dair 2017–2022-ci 
illər üçün Dövlət Proqramında 
xam pambıq istehsalının 500 
min tona çatdırılması qarşıya 
hədəf qoyulub.

Son illərdə emal 
sənayesinin yaxşılaşdırılması və 
toxumçuluqla bağlı da mühüm 
tədbirlər həyata keçirilib.   Ucar 
rayonunda illik emal gücü 40 
min ton olan pambıq emalı 
zavodunun tikintisi artıq başa 
çatmaq üzrədir. Müəssisədə  
digər emal məhsulları ilə yanaşı, 
ildə 20 min ton pambıq yağı və 
2500-3000 ton lifsiz pambıq 
toxumu istehsal ediləcək. Bu-
nunla da lifsiz pambıq toxumu 
istehsal edəcək müəssisənin 
fəaliyyəti hesabına ölkədə pam-
bıq toxumuna olan tələbat tam 
ödəniləcək.

Bundan başqa, 2021-ci 
ilədək Mingəçevir Sənaye Par-
kının nəzdində yüngül sənaye 
məhsulları istehsal edəcək 9 
müəssisənin inşa olunması da 
nəzərdə tutulur. Artıq sənaye 
parkında iplik istehsalı üzrə iki 
müəssisə fəaliyyətə başlayıb.

Pambıq yığımına hazırlıqla 
əlaqədar “Aqrolizinq” ASC-nin 

regional nümayəndəliklərində 
mexanizatorlar üçün təlim 
kursları təşkil olunub. Kursları 
bitirən mexanizatorlara sertifikat 
verilib  və onlar pambıq yığımı-
na cəlb olunublar. 

Pambıq yığımı ərəfəsində 
ölkə üzrə 303 pambıqyığan 
kombayn var. Bu il “Aqroli-
zinq” tərəfindən ölkəyə Hol-
landiya istehsalı olan daha 100 
ədəd pambıqyığan kombaynın 
gətirilməsi də nəzərdə tutulub.

Əvvəlki illərdən fərqli 
olaraq cari  ildə “ağ qızıl”ın 
yığımına daha tez başlanılıb. 
Buna səbəb havaların əlverişli 
keçməsi və tarlalara göstərilən 
aqrotexniki qulluqdur. 

Məhsul yığımına başla-
nılan Füzuli rayonunda bu 
il 2100 hektar sahədə çiyid 
səpini həyata keçirilib. Pam-
bıq əkinlərinin 1330 hektarı 
“P-Aqro” MMC, 630 hekta-
rı “Azərpambıq” MMC ilə 
müqavilə əsasında, 140 hektarı 
isə fərdi qaydada becərilib.

Rayonda yüksək 
məhsul əldə etmək üçün 
əkin sahələrində aqrotexniki 
becərilmə qaydalarına ardıcıl 
və düzgün əməl olunub, alaq 
otlarına və zərərvericilərə 

qarşı kimyəvi mübarizə 
tədbirləri vaxtında aparılıb, 
bitkilər tələbata uyğun optimal 
müddətdə mineral gübrə, habelə   
suvarma suyu ilə təmin edilib. 
Nəticədə tarlalarda bol məhsul 
yetişib.

Rayonda pambıq əl 
əməyindən istifadə edilməklə 
yığılmağa başlanıb. İnsanların 

məşğulluğunun təmin edilməsi, 
onların maddi rifah halının 
yaxşılaşdırılması üçün daha çox 
əl əməyinə üstünlük verilir.  

Qeyd edək ki, pambıq əkən 
fermerlər bu il məhsulu 60 
qəpikdən təhvil verə biləcək, 
eyni zamanda hər kiloqram "ağ 
qızıl"a əlavə 10 qəpik subsidiya 
da ödəniləcək.

Yeri gəlmişkən, qeyd edək 
ki, bu il respublikada sahələrdən 
bol məhsul götürülməsi 
üçün fermerlər pambığın 
becərilməsində kimyəvi prepa-
ratlardan düzgün istifadə barədə 
vaxtaşırı məlumatlandırılıblar. 
Məsələn, bir müddət bundan 
əvvəl Ağcabədi rayonunda 
pambıq bitkisinin aqrotexniki 
qaydada becərilməsi, kimyəvi 
preparatlardan düzgün istifadəyə 
həsr olunmuş seminar keçirilib. 
Seminarda “EMA” MMC-nin, 
Qida Təhlükəsizliyi Agentli-
yinin, “Azərpambıq” MMC-
nin, Türkiyənin meyvəçilik və 
bitkiçilik sahələri üzrə ixti-
saslaşmış “Hektaş” şirkətinin 
nümayəndələri, pambıqçılıqla 
məşğul olan fermerlər iştirak 
ediblər.

Ağsu rayonunda da pambıq 
yığımı kampaniyasına hazır-
lıq işləri başa çatdırılıb. Cari 

mövsümdə bölgədə 2600 hektar 
sahədə məhsul yetişdirilib. 
Pambıq kollarında artıq daban 
qozalar açılıb. Bir neçə gündən 
sonra  kütləvi surətdə məhsul 
yığımına başlanılacaq.

Rayonda pambığın təqribən 
70 faizinin maşınlarla yığılması 
nəzərdə tutulur. Bu məqsədlə 6 
ədəd pambıqyığan maşın start 
vəziyyətindədir. Məhsulun qalan 
hissəsi isə əl ilə toplanacaq. Bu-
nun üçün 2500-3000 nəfərədək 
işçi qüvvəsi səfərbər olunacaq.

Məhsul yığımına hazırlıqla 
əlaqədar kifayət qədər lazımi 
texnika hazırlanıb. Texnikanın 
normal hərəkəti üçün tarlaların 
kənar hissələri hamarlanıb.

Onu da xatırladaq ki, bu 
il rayon üzrə 5000 tondan çox 
“ağ qızıl” tədarük olunacağı 
proqnozlaşdırılır.

Ucar rayonunda cari 
mövsümdə 2500 hektarda “ağ 
qızıl” yetişdirilib. Qeyd edək ki, 
yetişdirilən məhsulun 80 faizi-
nin pambıqyığan maşınlarla, qa-
lan 20 faizinin isə əl ilə yığılma-
sı nəzərdə tutulub. Bu məqsədlə 
ilkin olaraq 3 ədəd pambıqyığan 
maşın hazır vəziyyətə gətirilib. 
Əl ilə yığımda isə 350-400 nəfər 
işçi qüvvəsi səfərbər olunacaq.

Sözügedən sahəyə 
göstərilən diqqət və qayğının 
nəticəsidir ki, respublikanın 
digər pambıqçılıq rayonların-
da olduğu kimi, Beyləqanda 
da pambıq əkinləri və məhsul 
istehsalı ildən-ilə artır. Belə ki, 
əgər rayon ərazisində 2016-
cı ildə 4035 hektarda pambıq 
əkilmişdisə, 2017-ci ildə 8550 
hektara, 2018-ci ildə isə 9560 
hektara çatdırılıb. 

Yüksək məhsul əldə etmək 
üçün əkin sahələrində aqro-
texniki becərilmə qaydalarına 
ardıcıl və düzgün əməl olunub, 
cərgələrarası becərmələr, alaq 
otlarına və zərərvericilərə 
qarşı kimyəvi mübarizə 
tədbirləri vaxtında aparılıb, 
bitkilər tələbata uyğun optimal 
müddətdə mineral gübrə və 
suvarma suyu ilə təmin edilib. 
Nəticədə yaxşı çıxış alınıb, barlı 
kollar yetişib. Bu isə məhsulun 
bol olacağından xəbər verir.

V. BİNYATOĞLU, 
 “Xalq qəzeti”


